
[bookmark: _GoBack]ЁШ ПЕДАГОГНИНГ ПРОФЕССИОНАЛ ПОТЕНЦИАЛИНИ ТАКОМИЛЛАШТИРИШ МАСАЛАЛАРИ
 “Ўз шогирдларида меҳнатдан завқланиш
хислатларини уйғота билган муаллим 
шарафларга лойиқдир”.  
Е. Хаббард. 
Олий ўқув юртларида ёки бошқа ўқув муассасаларида турли хил даражали мутахассисларни учратиш мумкин. Улар ўз фани ва соҳаси бўйича олий мутахассис, кучли билимдон бўлиши мумкин, лекин педагогик маҳорат, яъни ўз билимини етказа олиш, тушунтира билиш, ўқитиш услуби, талабаларнинг руҳий хусусиятларини билиш, педагогик такт ва педагогик техника кабиларга эга бўлмаслиги мумкин. Педагогик маҳорат – бу педагогик фаолият муваффақиятини аниқловчи профессионал хислатлар тизимидир.
Инсон ҳаёти учун энг кучли жавобгар бўлган касб – бу педагоглик касбидир. Шифокорнинг биргина хатоси бир инсон ҳаётига таъсир кўрсатади, лекин педагогнинг биргина хатоси кўплаб ёшларнинг ҳаётида салбий асорат қолдириши мумкин. Чунки у ёшларнинг онгини тўғри ривожлантириши, бўлажак шахсига хос бўлган фазилатларни таркиб топтириши, уларда умид ва ишончни уйғотиши, келажагини тўғри ташкиллаштиришдек масъулиятли вазифани бажаради. 
Педагог – бу махсус тайёргарлик кўрган ва педагогик фаолият билан профессионал шуғулланадиган инсон. Нопрофессионал педагогик фаолият билан деярли ҳамма инсонлар шуғулланади, лекин айнан педагог нимани, нима учун, қандай қилиб, қаерда ва қачон бажаришни билади. У ўз касбининг мақсад-вазифалари учун кучли жавобгар. Педагог ҳар бир, ёш авлод, жамият тақдири ва келажаги учун жавобгарлиги билан фарқланади. Педагог меҳнатининг натижасига қараб келажак белгиланади.
Инсон ўзини танибдики, у билан бирга ўқитувчи ҳам бор. Ҳар бир инсон тақдири у билан боғлиқ, унинг қўлидан ўтган. Қадимда бу касб илоҳий саналган. Ҳозирда бу ҳаммабоп касб ҳисобланади. “Немис халқини ҳақиқий немис халқ ўқитувчилари тарбиялаган” деган эди О.Бисмарк. Ўқитувчи қандай бўлса, жамият ҳам шундай бўлади. Ўқитувчи артист, санъаткор, таълим олувчиларни ва ўз ишини севувчи, уни жондили билан бажарувчи бўлиши керак. Инсонлар ҳар доим уларга нисбатан қаттиқ талаб қўйишган.
Мутахассис педагогнинг асосий вазифалари.
1. Педагогик вазиятларни ўрганиш ва ўзлаштириш.
2. Педагогик мақсад ва вазифаларни аниқлаш.
3. Ўқув материали мазмуни устида ишлаш 
4. Ахборотларни педагогик таҳлил қилиш 
5. Талабаларда ўқув ҳамда ижтимоий малака ва кўникмаларни шакллантириш.
6. Талабаларнинг руҳий функциялари ва ҳолатларини ўрганиш 
7. Талабаларнинг ўқиш мотивацияларини ривожлантириш.
8. Таълим-тарбия  усуллари ва шаклларидан фойдаланишни билиш.
9. Ўз педагогик фаолиятини ривожлантириш режасини яратиш.
10.  Мулоқотда психологик ҳавфсизлик шароитларини яратиш.
Ўқишга бўлган қизиқиш нафақат ўқишдаги қийинчиликларга боғлиқ, балки педагогнинг талабаларга бўлган муносабатидан ҳам келиб чиқади. (Педагог – предмет – талаба). Педагог ва талабанинг муносабатидан предметни қандай ўзлаштириш натижаси келиб чиқади. Математика ўқитувчисини ёқтирмаган таълим олувчи математика фанини ҳеч қачон самарали ўзлаштиролмайди. Адабиёт ўқитувчисини тушунмай туриб санъатни севиб бўлмайди. Ўқитиш жараёнида эмоционаллик ва ҳиссиётлар ҳам муҳим. Бу билан илмни тўлдириб бўлмайди, лекин унинг ёрдамида осон, тушунарли ва тез идрок қилинадиган жараённи яратиш мумкин.
Педагогик мулоқот педагогик жараёнда ўз вазифалари ва ролларини бажаради. Педагогик мулоқот ва бошқариш усуллари таълим-тарбия жараёнининг самарадорлиги ва шахс ривожланишини белгилайди. 
Авторитар усул. Бу усул қаттиққуллик, ўта талабчанлик, мажбурлаш билан бошқариш ва назорат қилишдан иборат. Буйруқ, кўрсатма бериш, жазолаш ва огоҳлантиришдан кўпроқ фойдаланилади. Талабаларга, уларнинг мустақил фаолиятига, масъулиятига ишончсизлик билан ифодаланади. Авторитар педагог ҳар бир ташаббусни ўзбошимчалик деб ҳисоблаб, уни қатъий инкор этади. Чунки ташаббус ва мустақиллик унинг авторитетига ва ўзига нисбатан ишончига салбий таъсир қилади. Бу усул талабада қўрқув, иродасизлик, қатъиятсизлик, ҳимоясизлик ҳиссини ва ўзига паст баҳо беришни  келтириб чиқаради. Педагог ўз обрў-эътиборини жуда юқори тутади, талабалардан узоқроқ бўлишга интилади (ўзаро муносабатда дистанция сақлайди). У талабаларга таъсир қилиш керак бўлган объект сифатида қарайди. Талабларининг бажарилишини қаттиқ назорат қилади. Ўз ҳуқуқларидан кучли фойдаланган ҳолда вазиятларни ўзи ҳал қилади, ўзи қарор чиқаради ва фаолиятни ўзи белгилайди. Бунда талабаларнинг бор кучи, диққат-эътибори  билим эгаллаб, ривожланишга эмас, балки ўзини психологик ҳимоя қилишга қаратилади. Мулоқотда талабаларни танлайди, уларнинг билими ва ютуқларини паст баҳолашга мойил. Бу билан у таълим-тарбия мақсадларига эришмоқчи бўлади, лекин бунинг акси бўлиб, талабаларда ўзига нисбатан ишончсизлик пайдо бўлади, фақат педагог назорати ва талаби остидагина фаоллашадилар. Бу усулнинг биргина афзаллиги тартиб ва масъулият (мажбурият остида бўлса ҳам) юзага келишидир.
Демократик усул. Педагог талаба билан мулоқотда талабага тенг ҳуқуқли ҳамкор сифатида қарайди. Гуруҳ билан биргаликда ишлайди. Талабалар билан мулоқотда ҳаммага тенг, уларни кучли ва кучсизларга ажратмайди. Талабаларнинг мустақил фикри ва фаолиятини, ташаббусини ривожлантиради ва рағбатлантиради. Талабанинг фақат ўзлаштиришини эмас, балки унинг шахси, руҳий ҳолати, фаолияти, индивидуал сифатларини ҳам инобатга олади. Бу усулнинг асосий хусусияти – гуруҳнинг фаол иштироки, ўзаро ёрдам ва умумий ютуқлардан фахрланишга имконият яратилади. Бу усул талабаларда психологик қониқиш ҳиссини, ўз қадр-қиммати ва ўзига нисбатан ишонч туйғусини ҳосил қилади. Натижада ўқув фаолиятига бўлган ички ижобий мотивация, қизиқиш ва масъулият ривожланади.
Либерал усул. Педагог педагогик жараён учун жавобгарлик ва масъулиятдан қочади. Ўта бепарволик, кечирувчанлик, кўнгилчанлик, қатъиятсизлик ва иккиланишни намоён қилади. Талабаларга ўта эркинлик ва мустақиллик муҳитини яратиб беради. Уларнинг истак-хоҳишларига берилади, ўзи фаоллик кўрсатмайди. Асосий ўқув фаолиятини амалга оширишни, қарор чиқаришни талабалар иҳтиёрига қўйиб беради. Педагог гуруҳни бирлаштиролмайди, ички низоларни бартараф этолмайди. Натижада гуруҳда тартибсизлик, дангасалик, фаолиятсизлик ва масъулиятсизлик келиб чиқади. Ўқув вазифалари кам бажарилади, сифат ва натижа қониқарсиз бўлади. Бу усул мустақил ривожланиш малакаси мавжуд талабаларнинг ижодий қобилиятларини ривожлантиришда қўл келади. Шу сабабли бу усулни гуруҳга нисбатан эмас, балки айрим талабалар шахсига нисбатан қўллаш лозим.
Бу усулларнинг барчаси ўз афзаллик ва камчиликларига эга. Шунинг учун улардан ўз вақтида, талабанинг шахсий-индивидуал хусусиятларини ҳисобга олиб, шароит ва вазиятдан келиб чиққан ҳолда фойдаланиш мақсадга мувофиқдир. 
Педагогнинг жавобгарлиги жуда юқори, шу сабабли педагогик фаолият билан қобилиятли ва иқтидорли инсонларгина шуғулланиши лозим. Мутахассисларнинг айтишича, қобилиятнинг мавжуд эмаслигини бошқа муҳим сифатлар – меҳнатсеварлик, ўз ишига масъулият, ўз устида доимий ишлаш, ўз-ўзини ривожлантириш ва фаоллик билан тўлдириш мумкин. Шунинг учун педагогнинг муҳим профессионал сифатлари – меҳнатсеварлик, ишга лаёқат, тартиблилик, масъулият, жавобгарлик, қатъиятлик, ўз меҳнат сифатини доимий ошириб боришга интилиш ва ҳ.к.лардир.
Ёш педагогга қўйиладиган биринчи талаб - бу педагогик қобилиятларнинг мавжуд бўлишидир.
1. Ташкилотчилик қобилияти – талабаларни бирлаштириш, вазифалар билан банд қилиш, жавобгарликни тақсимлаш, умумий топшириқлар бажаришда кўринади.
2. Дидактик қобилияти – ўқув материалини, кўргазмаларни танлаш ва тайёрлаш, талабаларнинг билишга нисбатан қизиқиш ва эҳтиёжларини рағбатлантириш, ўқув фаоллигини оширишда намоён бўлади.
3. Перцептив қобилияти – талабанинг маънавий дунёсига кира олиш, руҳий-эмоционал ҳолатини аниқлаш ва объектив баҳолай олиш, педагогик интуиция ва эмпатияда кўринади.
4. Коммуникатив қобилияти – талабалар, ҳамкасблар ва раҳбарият билан педагогик мақсадга мувофиқ муносабат ўрнатиш, мулоқотга тез киришиш, экстровертликда намоён бўлади.
5. Суггестив қобилияти – талабаларга эмоционал иродавий таъсир кўрсатиш, уларни ўз имкониятларига ишонтира олишда кўринади.
6. Илмий-тадқиқотчилик қобилияти – педагогик вазият ва жараёнларни ўрганиш ва баҳолаш малакалари тушунилади.
7. Нутқ қобилияти – аниқ ва ишончли, эмоцияли, маданиятли, луғатий жиҳатдан  бой нутқ техникасига эга бўлиш. 
Ўқув-тарбиявий жараёнда педагогнинг инсоний хислатлари алоҳида муҳимлик касб этади. Бу хислатлар қаторига инсонийлик, адолатлилик, меҳрибонлик, сабр-бардош, тўғрилик, ҳақиқатгўйлик, жавобгарлик, адолатлилик, мажбурийлик, объективлик, саҳийлик, инсонларга бўлган муҳаббат, ҳурмат, юқори маънавиятлилик, оптимизм, эмоционал вазминлик, мулоқотга бўлган эҳтиёж, тарбияланувчилар ҳаётига бўлган қизиқиш, олижаноблик, ўз-ўзини танқид қилиш, дўстсеварлик, вазминлик, қадр-қиммат, ватанпарварлик, диний эътиқод, принципиаллик, эмоционал маданият ва бошқалар киради.

